
e faasoa faamatalaga mo a’oga i le gagana Samoa 

   O ai e ona le tiute o le a’oa’o le 

amio a le fanau? O le a’oga poo le 

fale? O le faia’oga poo matua?  

   O ni fesili na e le fou i le faasoa i 

mataupu taua’oga.  

   I se sailiga o taofi o matua kiui na 

manino mai ai ni o latou finagalo i le 

vao mataupu sa fesiligia ai.  

   Muamua le fesili o loo i luga. E tusa 

ma se luavaetolu e lagolagoina le 

taofi e lelei ona a’oa’o fanau i  

tomai taulevā (social skills). O tomai 

nei e moomia i le tausiga o le va 

fealoa’i o tagata; e iai le faaaloalo i 

ta’ita’i ma tagata matutua, ma tulaga 

faapena.  

   E fulisia le pasene i matua Asia, e 

sili atu i le 90 pasene e lagolagoina le 

tatau i a’oga ona faia o lea tiute. Ae 

42 pasene o matua Papalagi e  

lagolagoina foi.  

   Sa fesiligia foi matua e fia iloa so 

latou taofi i le taua o le maua o togi 

maualuluga, e faatusatusa ma le 

taua o le mauaina o se a’oa’oga e 

lautele, paleni ma anoa.  

   E sili foi matua Asia i le lagolagoina 

o le filifiliga muamua. Ae lagolago e 

matua Papalagi le filifiliga lona lua, le 

taua o se a’oa’oga paleni anoa ma lautele. 

Ae tali tutusa i le faatauaina o le umia o se 

tusipasi mai se politeki poo se iunivesite. 

   E mau eseese faia’oga i le mataupu. E 

iai i latou e te’ena. O loo finau mai o le 

amio a le tama ma le teine o le tiute lena  

o matua i le fale. A o isi mataupu e iai le 

fāiā feusua’i e lelei ona lafo i le a’oga.  

   E faapena foi i le puipuiga o fanau mai 

lamatiaga o faamatalaga ma ata i luga o le 

initaneti. O le to’atele o matua Asia e le fia 

        Manana’o matua kiui e a’oa’o fanau i tomai taulevā  

LAPATA’IGA: O loo to’atele pea fanau e feoti i luga o le auala ona o le momoe o avetaavale; o 

se faamanatu i matua ma i latou e aveina taavale. O ni faalavelave se lua na aafia ai uso Toga 

ma se tina Samoa i le isi, e mafua i le momoe o avetaavale. E saga molimoli pea le taua o le 

fe’au: ia lava le malolo a o le’i umia le foeuli. A ua lagona le vaivai, afe i tua e fai sina moeiini.         

FAASOA O LE VAIASO 

talanoa i le mataupu i le fāiā feusua’i, ae 

faapea foi matua Pasefika sa fesiligia.  

   E iai matua latou te tuua’ia le tekonolosi 

ma ana meafaigaluega faaonaponei, ua 

avea ma pogai o le solo i tua o tomai 

fesoota’i o fanau i nei aso. Ua talanoa i  

telefoni ae le o le tu masani o le fesaga’i.  

   E mafua foi i suiga o le olaga, le  

faigaluega uma o matua, ua le maua ai se 

taimi mo le fanau; ma naunau ai e faae’e 

uma atu le avega i faia’oga latou te faia.    
     

TAMA’I MOASOPE: A’oa’o le tama i ou ala; a matua e le toe te’a ese ai lava. E sili ona 

malosi le faaa’oa’o i le amio a e matutua i lo se tasi lava malosiaga e ta’ina le fanau.    

O se alaga’oa a le Evaleon e maua        

i le Sei Oriana SSAB i le taulaga  

a Magele, Aukilani, maota Samoa  

RIPOTI MAI SAMOA 



   E le aumaua avanoa e feiloa’i atu ai  

i ta’ita’i o lo tatou malo i Samoa. 

Aemaise pe a asia Samoa i fe’au 

faaleaiga. A ua mafua ona saili se 

avanoa ona o le fia silisili i mea tau 

a’oga a le nuu moni; e fia iloa foi le 

tulaga auiluma o lona faafoega, o lea  

foi tatou te faisao i ai e ala i fesoasoani 

tauseleni atoa ma le tapuaiga.  

   O lea na mafua ai le feiloaiga fiafia 

ma le afioga a le minisita o A’oga, le 

Tofa ia Loau Solamalemalo Keneti Sio. 

   I lona ofisa i le maota o le malo i  

Matagialalua na tapa ai sona finagalo i 

le mataupu.   

   O loo manuia le tulaga o a’oga a  

Samoa i lenei lava taimi. Ae pei lava o 

aga o soo se tautua, e le uma mea e fia 

faaleleia. Aemaise i se tautua e pei o 

A’oga, saunoa le minisita.  

   E tolu lava ni mea taua o loo taula’i i 

ai lana silasila. Muamua, o le faaolaola 

ma saga tapu’e le gagana Samoa, e 

faavae ai tomai taugagana o le fanau. 

Talu ai le tulaga ua matauina i le se’e o 

le gagana mai le Samoa i le Igilisi i nei 

aso; ua afaina ai ma le faamamafa i le 

gagana a le atunuu.  

   E talitonu Loau e mana’omia ona toe 

faamautu le faavae lea; e mana’omia 

ona maua’a le fanau i le literasi Samoa, 

e aofia ai le vaai, tautala, faitau ma le 

tusitusi.  

   O mea nei e faavae ai so latou iloa i 

tu ma aga o lo latou siosiomaga.  

  O lana tali la, o le faamalosia o lona 

a’oa’oina o le gagana, mai lava i le 

tapulaa amata (ECE) ma faasolo a’e ai  

i luga. I le taimi nei e foliga o loo ave le  

faamamafa i le faaiuga ae tuu le  

amataga. E mana’omia se fesoota’iga 

malosi i le va o A’oga Amata 

(faamasani) ma isi tapulaa i luga a’e. 

   I le amataga o le tausaga na  

talanoaina ai le mataupu i le faamalosia 

o le a’o’oga o fanau i le tapulaa amata 

poo le faamasani lea. E mafua lea i se 

sailiga sa faia na iloa ai e na’o le 30  

pasene o fanau laiti o loo a’o’oga.  

  O le sini la fia tulitulia o le 50 pasene i 

totonu o le 10 tausaga o lumana’i.  

   Sa saunoa le alii minisita i le atoatoa 

o lona lagolagoina o lea fuafuaga a le 

matagaluega.   

   I nisi o lipoti lata mai na ta’ua ai le 

faasolo ina laitiiti le numera o fanau e 

avea le gagana Samoa o se mataupu i 

le iunivesite a le atunuu. E manatu se  

tasi tina faia’oga o le tasi lea mafuaaga. 

Ua telē le ava sa tatau ona faatumu mai  

i le laasaga amata.  

   O le gagana o le lagona, auā a leai le 

lagona lea e mafua ai ona fiafia se tama 

ma se teine e fa’aaoga, e leai foi se 

naunauga e faatumau.  

   “E taua tele le gagana muamua a le  

fanau,” saunoa Loau.  

   O lona lua o mataupu o loo naunau le 

minisita e faalelei, o le tulaga o faia’oga. 

O faia’oga o le ki i le potua’oga ma le  

lumana’i manuia o tupulaga. O i latou e 

faafaileleina le atamai o se malo, ma e 

tatau ona lava tapena mo le faiva.   

   O le tasi lea ana sini e fia tulitulia i lona 

taimi o se minisita, ia uma ane lana 

nofoaiga ua iai ni suiga mo se lelei  

i le faaaupegaina o faia’oga i tomai ma 

meafaigaluega moomia. Ua sui le taimi 

ma ona auala e fai ai le faiva; o vaega 

uma na e tilotilo i ai.  

   O iai foi le mataupu i le tuua e faia’oga 

ua tele le potomasani o le atunuu ma 

maumau atu ai ni tomai ma ni agavaa  

o loo sili le mana’omia e Samoa.  

   Ma lona tolu, o alaga’oa e a’oa’o ai le 

gagana Samoa. Ua tele tusifaitau i le 

 gagana Peretania ae mana’omia ni tusi 

mo la tatou gagana. O se tasi foi lea 

vaega o loo taula’i i ai le silasila a le  

minisita.  

     E faaopoopo i na nisi o faamamafa a 

  O se faasoa mai le minisita o a’oga a Samoa, Loau Keneti Sio   

le matagaluega e pei o le mataupu i  

fanau e iai o latou mana’oga faapitoa. Le 

saogalemu o fanau, le avatua o le  

lagolago i fanau e feagai ma faafitauli 

faaleitupa, e oo lava i le mataupu i fanau 

e le a’o’oga ae feoa’i e faatau oloa i le ala 

mo o latou aiga.  

    I le tala faatatau o le tupe a Samoa 

2017-2018, e $100.3 miliona na togia  

mo le Matagaluega o A’oga, Taaloga ma 

le Aganuu. Tusa lena ma se 19.6 pasene 

o le aofa’iga o le tupe faaalu o le tausaga 

faaletupe. E $12.6 miliona ua togia mo le 

Iunivesite Aoao; e $2.4 miliona e faaalu i 

poroketi tauatina’e; $5.6 miliona mo le 

pulega o su’ega ma tusipasi (SQA).  

   I nisi o ana lafoga i sui o nusipepa o loo 

faamamafa ai pea lona talitonuga i le taua 

o le vave faataoto o le faavae a o iti le  

fanau. E ala lea i polokalame saunia lelei, 

poo taaloga, aganuu poo a’oga a ia  

mautu le faavae mai lalo.  

   O le afioga i le minisita e le tau  

faailoaina auā o le tama tuai a le  

Manu Samoa; le ‘au tonu lea na siia le 

matalalaga i le faalauiloaina o Samoa  

i le lalolagi, afua mai i le Ipu o le 1991.  

    O le afioga i le minisita e afua mai i le 

afioaga o Faleula, ae tele a’a o le tagata. 

O ia o le faipule a Sagaga Le Falefa.  

    Ua faaipoipo atu ia Malama Sio, e 

to’afa o la alo.          

                                              Saili Aukuso        

          
   

  Minisita o le malo Samoa: Loau Solamalemalo Keneti Sio.  A’oa’oina i le Tulagalua a Faleula ma le Kolisi 
o Samoa. Tautua ia Samoa o se matai, faifaatoaga,  minisita.  Tama tuai o le Manu Samoa.  Ata—OLA 



                     O ni faamanatu taua i le ola sauniuni 

    “mafaufauga o le vaiaso”   

O lē e tau ma manufe’ai e ao ona faaeteete      
ne’i te’i ua avea ia ma se tasi. A o loo e faatau 
pupula atu i a Seoli, ae faatau pupula mai foi 

Seoli ia te oe.   F. W. Nietzsche 
 

    O le Aso Faraile na se’i mavae o le 

aso faamanatu a le lalolagi o Malo 

Aufaatasi, e faamalosi’auina ai soo se 

tagatanuu a le lalolagi i le fausia o ni 

sosaiete malolosi e tali atu i mala 

faalenatura.  

   O le naunauga i lenei aso faamanatu 

o le atina’e o se aganuu faakelope e  

tilotilo i le faalaloina o nei ituaiga  

mala, e aofia ai le puipui atu i ai, le  

faamamaina o le avega i e e aafia ai, atoa 

ma le nofo sauniuni i ai.  

   Ua avea le aso 13 o Oketopa i tausaga 

uma ma aso togia mo lea faamoemoe.  

   E le tutupu soo ni mafui’e, ni afa, ni  

sunami, ni mu tetele; ae le faapea ai e le 

tutupu. E sili ona lamatia le Pasefika ona   

o le tele o ona motu e maulalalo, e apoia 

gofie e ala matagi malolosi; e si’omia lo 

tatou vasa atoa e le Li’o Afi, lona uiga e 

puleesea tatou e mafui’e ma sunami.  

   E leai so tatou malosi e tali atu ai i  

mala faalenatura. Ae mafai ona tatou  

puipuia i tatou i le mea e gata ai mai la 

latou pule. E maua sea faasinomaga e 

ala i le a’oa’oina o fanau ma le mamalu  

o le atunuu i auala e uia pe a tula’i mai  

se faalavelave.  

   O atunuu ua lava tapenapena ua iloa e 

ona tagatanuu le mea e fai, le filifiliga  

lona lua ma le tolu. Ua a’oa’oina le fanau 

i auala e puipui ai i latou i soo se ituaiga 

faalavelave e tupu mai.  

   Ma le mea aupito sili le taua, o le atiina 

a’e o le lototele e lavā ai ona tatali soo se  

faigata e oo mai.  

   Tatou te vaavaai ma matau aga o mala 

faanatura i isi vaega o le lalolagi;  

molimau i aafiaga o na mea tutupu i le 

ola o i latou ua afaina ai. Ma tatou fesili 

pe faapefea ona latou tauave na tiga ma 

manu’anu’a.  

   E iai isi mafui’e ma isi afa tetele e le 

vaaia i fafo ae sasao i totonu. O se tasi  

o aso faamanatu a le lalolagi ua ave ai le 

faataua i ma’i taule loto ma le mafaufau.   

    A fua i ripoti faavaomalo o loo tu 

maualuga Niu Sila i le faasologa o  

talavou a le lalolagi e pule i o latou ola.  

Ua faamauina le 2016/2017 o le  

vaitausaga aupito to’atele ai i latou ua 

pule i o latou soifua. E 606 i latou ua 

maliliu; e aofia ai ni sui Maori e 130.  

O loo sili pea Maori i le faitauga. 

  O le to’atele o talavou o loo aafia e i le   

va o le 20 ma le 24 tausaga le matutua.  

  E le eseese naua le tali atu i le malaia 

faanatura i fafo ma lena e afua i totonu  

o le mafaufau ma le loto. E mana’omia  

ni auala sili e faavae ai se puipuiga o  

talavou mai le laasia o sea tuaoi. O le fesili, 

o a ni auala o loo saunia e a tatou foma’i 

ma faamatua e fesoasoani ai?  

    E le gata foi i lena a o matua ma e pele  

e aafia pe a tula’i mai se malaia faapea i  

totonu o se aiga. Fai mai le ausu’esu’e e 

sese le manatu e faapea mai o alii e sili le 

aumalolosi pe a feagai ma lu’itau tetele o le 

olaga. E leai, o i latou na e sili le lamatia.  

E le na o Niu Sila ae faapea foi isi nuu o le 

lalolagi.  

   E sese foi le taofi e le tutupu ni mea 

faapea i ni lotoifale e foliga maopoopo i le 

vaaiga i fafo. E pei ona molimau mea 

tutupu, e to’atele matua e lei mafaufauina 

pe itea se faalavelave, talu ai foliga 

mafolafola o mea i le vaaiga masani.  

    E faapefea ona tatou fesoasoani e atia’e 

le loto talitiga i fanau? O se fesili e taua  

mo matua uma. Auā o le agaga lena e fia 

maua e tagata uma, e mafai ai ona tete’e 

atu i faama’i tau le mafaufau ma le loto. Fai 

mai fomai e taua le talanoa le faamalosi’au; 

ua le toe aoga le upuupu tetele.  

    O se mea taua tele le ta’uaogaina. A  

tilotilo atu i le vaitausaga o loo iloga le 

afaina o le 20 i le 24.  

   Ua uma le kolisi ma o se taimi tofotofo  

i le tele o talavou; le tilotilo atu i le tafailagi 

fou o le isi laasaga; a fiu loa e saili se 

galuega ona osofia lea i lagona vaivai, ua 

manatu ai e leai sona aoga.  

   O le lu’i mo malo ma nuu ma mafutaga  

o le apoapo mai o i latou e ala i soo se  

faiga e fa’aaogaina ai. E iloga nuu o le 

lalolagi e lava galuega mo ana talavou. E 

lelei ni polokalame e faaalu ai taimi o ana 

talavou. I na polokalame e taula’i ai le vaai  

i fanau na o loo sili le lamatia ma avatu  

i ai le fesoasoani aupito talafeagai. 

    Poo mala faalenatura poo mala taule  

mafaufau ma le loto ae manino le fe’au, e 

taua le tapena i ai a o lei tutupu.    

OLA 

Faasoa o le Vaiaso:   

    E mua pea le faafetai i lo latou Tamā  

o i le Lagi, ua tatou maua mai le masina 

10 o la tatou malaga. Malo le folau.  

   Atonu e faapea le aufaitau poo le a le 

sootaga o tupe faamomoli ma a’oga a le 

fanau. O la’u tali e fesoota’i mea uma. Ia 

iloa e le fanau e iai mea e ta’u o tupe 

faamomoli, ia iloa foi faaopoopo tupe, ma 

faamaoni i lo latou tausiga.   

   Sa ou alu e ta le tupe i Samoa i le  

faleoloa o le Initia. O’u foi mai toe vaai e 

le tutusa le rate ma le aofa’i o le tupe e 

maua ai. Ona ave lea o la’u faitioga i le 

kamupani Lafo Tupe. Na faamalie mai se 

tasi ona alii ofisa. O le a tilotilo i le 

mataupu. Na logo i Samoa le tupe, ona 

alu ane lea o le tagata e tala i tua. Na iloa 

ane e le atoa le tupe sa tatau ona maua. E 

$10.60 ua misi. Ae na ave i ai le tip e $5 

ma sene. A faaopoopo la le aofa’i o le fee 

ma isi tipi ia toe lava atoa le $20 NS.    

   Ae le na o a’u na tupu ai lea mea. E 

to’alua isi na fesoota’i mai i o latou foi 

faafitauli e faatatau tonu i le kamupani  

lava lea e tasi. O le isi ua le mafai ona  

tala i tua le tupe ona fai mai e le’i iai se 

mea e faamaonia ai o le tuatusi moni lea. 

Fesili: Aisea la ua oo ai i Apia ae sa tatau 

ona foia muamua lea mea i Niu Sila?  

    E toe fo’i la’u tala i le rate ma le le 

fesoota’i ma le aofa’i o le tupe; e ui lava  

e lē telē le $8 i nisi ae le o le tupe; o le 

mataupu lenei i le faatuatuaina.   

   Afai ua nofo le Initia ma fai lana lava 

tip poo le ofisa i Samoa foi, e le o se mea 

sa’o lea. E naunau uma aiga i Niu Sila e 

molimoli tupe i o latou aiga i Samoa, 

tainane o se $1.60 ae maua ai le suka.  

    Afai e $1.60 le tip a le Initia—poo ai  

lava ua pule ai; a faatele i le aofa’i o le 

aulafo tupe i lena aso, e uma ane ua telē 

le faasiliga. Aemaise i le vaitau pisi o le 

lotu tamaiti ua le taunapa se isi poo sa’o.  

   O lenei faameo e le o se taufaaleaga i a 

tatou tautua lafo tupe, o le mafuaaga  

foi lea o le le ta’ua o le igoa o le tautua na 

aafia i lenei mataupu. Ae avatu o se  

faamanatu alofa i itu e lua.  

   Muamua, tatou te le faatuatuaina se 

tasi e vaaia a tatou tupe. Ae lelei tele le 

numera a lou alo laitiiti, fa’aaoga latou 

na. Lua, o le sini o soo se tautua lafo tupe 

o le maloina o le talitonuga o tagata, e 

malu a latou pisinisi i o latou aao. Ia 

’alofia ni faiga e faatupu ai le ita ma le 

lototiga o le aufaatau.   

    O le tip o le mea lena e fai e le tagata e 

ana le tupe; ae le o le nofo o le tautua ma 

fai i lana lava pule. O le ala i le pule o le  

tautua—tautua faamaoni.  Soifua.  

Tupe faamomoli  

i Samoa ma ona 

lesona 

siaki poo sa’o? o le fautuaga lea a le 
teine ofisa. Ma toe faapea mai, “Vili i Niu 
Sila ona usu mai lea taeao. E mautinoa 
lava taeao,” o lana toe faaopoopo lea.  
   Na faapea ona fai, ua toe foi le talaga 
tupe i tuā e faatali ai ataeao. “Aua e te 
popole, e totogi a le taavale pe a maua le 
seleni,”o le ta’utinoga lea a le toeaina i 
lana uo avetaavale.  
   E le i ata tatalaina le fale talatupe ae 
ulufale le toeaina ma lana autala tupe i le 
taeao na sosoo ai.  Ua le faigaluega le 
teine sa latou faiupu a ua sui i se alii  
talavou.  Ua toe fesili foi i fesili ua uma 
ona taliina ma faapea foi ona faapuiti ona 
mata ma tilotilo i le tioata e foliga e telē 
se faaletonu. “Tamā, o loo faatali le 
su’esu’ega o loo fai i lo matou ofisa i 
Aukilani.  E tatau lava ona maua se tonu 
ae le i taina le fa. Ia lava pea le onosa’i.”  
   Ta le 12, ta le 2, ta le 3, ta le 4 e leai 
lava ma se tali mai i le su’esu’ega o loo fai 
i Aukilani. Ua amata ona le mataofiofia le 
loomatua o Faaeteete. A o le toeaina o 
Sivamalie o loo mau pea le faagutu o lona  
faalii. Ae na ia talia le faalalolalo a le sui 
pule o le ofisa, e le o so latou sese o le 
faaletonu mai Niu Sila.   
   “Usu po mai taeao; ou te iloa lava e 
maua le tonu taeao,” o le ta’utinoga lea a 
le suipule.  
   Ua lagona le popole. O taeao i le ta o le 
12 e amata ai le faiga taulaga a la latou 
pulega.  
   E tatala ane le ofisa talatupe ua leva 
ona sauni Sivamalie ma lona tausi e  
ulufale. “O le faato’ā mae’a lava lea ona 
foia le faaletonu, o lea la ua maua la lua 
tupe,” o le upu lea a le fafine, ua matala 
lelei ona laumata.   
   Na mapuea le toeaina ma ua sui lana 
pupula, a o le loomatua na faapea atu, “E 
$600.80 sene le aofa’i o le tupe e maua.”  
   Ua faitau ane le tupe ma toe siaki. E 
sa’o lelei, ma tuua loa e i latou Apia e fia 
maua le taimi o le faiga taulaga.  
   Peita’i na avea lo latou nati ma mea ua 
galo ai ona utu le taavale.  
   Pe toe tolu ni nuu e va ai ma lo latou  
alalafaga ae musu le pikiapu e alu. Toe o 
se ‘afa itula amata le Me. Ua oso i lalo 
Sivamalie ma faapea lana upu i lana uo 
avetaavale, “Aua le popole, o le a ou alu e 
tuli mai se tama ma se penisini. E le umi.” 
   Na maua le tala na o atu lava le toeaina 
ma le loomatua faasasa’o i le falesa i le 
faiga taulaga. Lafo uma ai le $600.  
   E fetaui le tuua o le Me ma le sosolo 
ane o le pikiapu a si tuaoi, o loo tulei ane 
e ni tamaiti.                

   “Elō! Elō!  O Siva lea e kaukala. Oi,  
kalofa Lagisi, o a mai oe le falekua? O le 
faatalofa lea a le toeaina o Sivamalie.   
  “O lea lava e manuia faafetai.” 
  O le telefoni mai Aukilani i Niu Sila. O 
Lagisi, o le to’alua o lona atalii o Pale.  
  “Vaai lau tupe lena ua lafo atu, e maua 
ai lau $600 Samoa,” o le upu lea a le  
fafine.   
  “Se faafekai kele ia ke oulua ma le  
fagau. Ia faamaguia lava le Akua i  
galuega o loo galulue ai . . . “ 
  Ua ta’u mai e le fafine le numera, ua  
tusi i lalo e le afafine o le toeaina, o loo 
faalau i ai e le toeaina.  
    “O le $400 e fai ai lau taulaga, ae fai 
se tou faatau i le $200. Ae o loa e tala i 
tua,” o lana toe upu lea.  
   “Se faafekai Lagisi, alofa aku i le kou 
aiga. Kofa soifua.” 
    O le taeao lea o le Aso Tofi, o le upu a 
le Initia na taina le tupe, e maua nei lava 
le tupe i Samoa.  
   Ua nofo ifo le toeaina ma to lona sela; 
ua pa’ū atu le avega popole, o lea ua 
maua le taulaga o le faigame.    
   Ua ia manatua le poloa’i a lona to’alua. 
O le loomatua o Faaeteete ua leva ona 
usu i la latou falelalaga. Na poloa’i i le 
toeaina e tuli atu se tamaitiiti e ta’u atu 
le tonu o le tupe; e fia alu foi i Apia i le 
talaga tupe.  
   “Soli, kamo’e e ka’u i lou kiga e sau loa 
o lea ua maua le kupe.” O Soli e fitu ona 
tausaga ae le alu i se a’oga.  
    Ua liliu Sivamalie ma tilotilo tonu i lo 
latou tuaoi. O lana uo mamae, le tamaloa 
o Falema’i e fai lana pikiapu.  
   E lei aunoa se taimi ae faaee le malaga 
mo Apia. O Falema’i le avetaavale ma  
lana pasese, le ulugalii o Sivamalie ma 
lona to’alua o Faaeteete latou te tuaoi.  
   Taunuu le malaga ulufale loa le ulugalii 
ma faapea a le upu a le toeaina o  
Sivamalie, “Se faamolemole o le ma kupe 
sa ka mai i le ma fagau i Guusila . .”  
    Ua tapa e le teine ofisa le numera 
atoa ma isi faamatalaga. Ua faatausisila 
i le tioata o le komepiuta ona faapuiti 
lea ona mata ma faapea ane i le toeaina, 
“E iai le mea o loo faaletonu tamā, e 
sese le numera na e ta’u maia.” 
  “Ailoga e sese, na faalua lava ona 
faitau mai le numera ma siaki . . E le  
tatau ona sese.”  
  O ai foi le faaiu?” 
  “O Meapelo.”  
  Ua toe faapuiti mata o le teine ma  
tilotilo, “O lea e sa’o le faaiu ae sese le  
numera; e mafai ona toe vili i Niu Sila e 

Laufatu Samoa Laufatu Samoa      O le talaga tupe 

FEAGAIGA A LE OLA  
  

Savali lemu i totonu o le pisa ma le 

vevesi, ma e manatua le filemu o i le 

pau taaligoligoa. Ia fealofani ma  

tagata uma i le sa’olotoga e te lavatia. 

Faaleo lemu ma manino lou faamaoni, 

ma e faalogo fo’i i isi; auā e oo lava i le 

vale ma le tufanua e taua fo’i a laua 

tala. Alo ese ma tagata leoleoā ma 

faamimisa, O ni faasoesā i latou i le 

agaga.  

  

A e faatusatusa oe ma isi e au ina 

tupu ai lagona fuā ma le loto tiga; auā 

o iai pea e maualuluga ma maulalalo   

i lo oe; Aeae i au taumafaiga ma au  

fuafuaga; fiafia i le tofi ua e galue ai 

po o le a lava le faatauvaa; o lou lena e 

te toomaga i ai i suiga o le olaga. 

Faautauta i au faiga pisinisi, auā e  

tumu le lalolagi i mailei. Ae aua fo’i 

ne’i galo ia oe uiga lelei o isi; E to’a-

tele i latou e ausi i ni faamoemoega 

sili; E tumu fo’i le olaga i tausinioga o 

le lototele.   

  

Ia e faapei o oe; aemaise, ‘aua e te  

faatagā alofa. Aua fo’i e te melea le 

alofa; auā i le tau o to’atuga ma  

puapuaga, e tumau lona anagata e pei 

o le mutia.   

  

Ia e talia le tima’i a auga tausaga ma 

e faamatuu atu aga faatama laiti. 

Atia’e le lototele e puipuia oe ‘ai  

popolega vale.  Aua e te faatiga ia te 

oe i mafaufauga lē aogā. E tupu le  

atuatuvale ona o le tino vaivai ma le 

nofo to’atasi, I tala atu o se soifuaga 

taupulea, ia e ola faapalepale. O oe o 

le tama a le foafoaga, e le ese ma la’au 

atoa ma fetu; e iai lau aia tatau iinei. 

Po ua manino pe leai fo’i ia te oe, o loo 

faaalia i lou soifua lona uiga matalasi.  

  

O le mea lea e ao ai ona lua lelei ma le 

Atua, Poo le a lava sou taofi ia te ia;  O 

a fo’i ni lavasiga ma faamoemoega ‘ai 

totonu o leo fetotoa’i o le olaga, a ia e 

‘u’u mau le filemu i lou loto.  

  

E ui i ni mea faafoliga, ni le atoatoaga, 

ma ni miti nutimomoia, Ae e tumau 

pea le lalolagi. Ola fiafia. Amio 

tausaafia.  
 
 
Desiderata—o se solo ta’uta’ua a le lalolagi; e 

le iloa le tusitala. Liliuina e LPS Tavita  

      



  

 
   18 
1932 Tusi atu Ata (HE Hart) i 
le palemia Niu Sila o George 
Forbes e leai se filemu i  
Samoa i le nofo ai o Taisi 
Nelesoni 
 
    19 
1932 Lomia e le PIM ni  
faitioga i le malo i le faumalo 
ma le faailogalanu  
 
    20 
1956 Mae’a le uluai teuteuga 
o le Tusi Paia tele. I latou sa 
galulue o—KT Faletoese, 
Alesana, T. Ioelu, I. Imo, P. 
Faifua ma Vavae Toma 
 
                          21 
2014 Maliu le alii fusu Samoa 
o Tuna Scanlan, i lona aiga i 
Aukilani  
 
 
 
 
   
 
 

OLA          16 OKETOPA 2017 LOMIGA 31 

Sponsored by Evaleon Books 

  SAMOA HISTORY 

       ITULAU  5 

    15 
1926  Uluai fono faamauina a 
le Mau. Ofisa Nelesoni Apia 
   
1956 Tofia Peter Coleman, 
uluai kovana Samoa, Amerika 
Samoa  
 
    16 
1877 Amata tautua felaua’iga 
o meli a le Samoa Express 
 
     17 
1832 Afea Manu’a e Ioane    
Viliamu i lana malaga lona 2 
 
1960 Faamamalu le faavae 
fou mo Amerika Samoa      
 
1975 Tatala se faaopoopoga  
fou o le Falemai i Motootua 
 
1998 Susunu le fale o se aiga, 
saisai ni sui, i le faatonuga a 
le fono a matai.  E 32 ni tagata 
o le nuu o Salamumu na molia  
i luma o le faamasinoga  

     15—21 OKETOPA 

                Oketopa i le Tala Faasolo o Niu Sila 

           O LOU TALA                      

APIA 1830 

15 Oke 1877. Tofia George Grey ma    

palemia o Niu Sila 

16 Oke 1936. Taunuu i Aukilani le  

le vaalele a Jean Batten mai Egelani 

17 Oke 1877. Folafola e le Faamasino 

Sili o Prendergast e le aoga le feagaiga   

o Waitangi 

LE  sailiga o ni soa mo le Atua poo ona 
suafa i se gagana fou e liliuina i ai e le 
faigofie.  E pei foi o aga o le galuega sa 
fitaituga ai i latou i le liliuina o le  

Tusi Paia i la tatou gagana. O le a se upu Samoa 
e fetaui ma le soa Eleni tuai poo le gagana Eperu 
e mautinoa sa fili tagaga le tofa. E moni e taunuu 
misionare ua iai le upu alii; ua leva le iai o le 
pulega ariki i le Pasefika, atoa ona sa ma taofi e 
lagolagoina, a o se lu’i mo le aufaaliliu le toe 
faaofuina o na upu i se uiga fou; ina ia ‘alofia o 
latou uiga faaletapuaiga tuai. Aemaise la pe a 
manatu e iai foi mana o alii paia, e tusa ma taofi 
faaPolenisia. E fesoota’i i ai le finau a se tasi    
tagata su’esu’e i le afuaga o le faatula’i mai o le 
‘matai’ e avea ma upu e aofa’ia ai tamalii ma 
tulafale; ma faalaugatasia i latou i le ta’u matai; 
ma faigofie ai ona faatulaga le va tapuia ma le 
Matai Sili poo le Alii i le mau a Kerisiano. I le  
tapuaiga anamua o alii paia sa tutu i le va ma 
Tagaloa ma atua; o latou lava o sui o atua; lea  
na suia e faitaulaga o le lotu fou.  
I lea faaeseesega e afua ai le faalupega tutasi e  
ave i le Atua, Lau Afio, e ese mai ai i Lau Afioga 
e ave i le matai (tagata); poo afioga a le Atua 
(tuleiga).  Mai nei suiga taugagana e mautinoa 
ua se’e ai foi ma faauigaga o nafa ma tiute; ma e 
iloa gofie aao o misionare i na suiga. I le iuga,     
o iai i le Tusi Paia upu ua faatumau i faauigaga 
fou; o upu faaopoopo e fesoota’i, poo na e nono 
mai isi gagana ona e le logo lelei o latou soa  
Samoa i taofi o misionare. Ta’ua e nisi faasoa le 
Atua fetalai o se tasi faausuga a misionare e 
pu’epu’emaua le taua o le faiva o le failauga i le 
aganuu a Samoa.   

 I 



OLA  ITULAU 6 

          ATI A’E UPU:      

mata’utia (soanauna, nauna). 1. E ono tupu ai se faalavelave e afaina 
ai  le ola poo le saogalemu i le tino, mafaufau ma le loto. 2. E le lavā  
ona tatalia le faigata o se mea e tupu. E mata’utia taofi o le perofeta o 
Elia, ua lamatia ai lona soifua. Soa Peretania: dangerous, terrible  

PASI ATU LA 

TATOU PULETINI  

I LE TOU A’OGA,  

AIGA, LOU TUAOI, 

AU UO, E AOGĀ MO 

LE FANAU A’OGA 

 
Igoa: Friedrich W. Nietzsche 

Aso Fanau: 15 Oketopa 1844 

Ausiga: se tasi iloga i le faiva  

o taofi faatofa manino, e ana le 

lafoga ‘ua maliu le Atua’  

Fetu: Lipara 
 

O lē ana le lafoga ‘ua maliu le Atua’ e le tasi se lafoga e iloa ai, 

e ta’u mai ai lona amana’ia e le lalolagi i ona taofi i le tele o 

mataupu. I lona taimi sa ta’ua o se fai taofi mata’utia. O ia o 

se faitofa Siamani, o se mātauupu iloga a Europa, fatusolo,  

o se faamatua i le su’esu’ega o gagana, sikola i le Latina ma le 

Eleni. Fai mai Nietzsche (neet-cha) e tutasi le malosiaga e  

tuleia soo se tagata i luma, o le pule. E mafua ai ona tausili i 

tofi, ma tulaga, ma ta’uleleia, ma nau ai e ausia ni tumutumu. 

E le o se mea leaga i lona manatu. I lana tusi Will to Power 

(loto i le pule) o loo faamatala ai. E iloga lana tetee i taofi uma 

na e molia ai se ata o se mea moni i fafo atu o le li’o o mea 

moni o loo vaaia ma tofotofoina e le tagata i lona si’osi’omaga. 

E mafua ai ona te’ena e ia le mataupu Kerisiano ma lana  

faamamafa i le ‘malo o le Atua’ e oo mai. O lana mau, O le 

lalolagi o mea moni lenei o loo tatou iai, e le o fafo atu e pei o 

taofi tuai. E iai nisi latou te ave sese le alii Siamani, aemaise 

ina ua fa’aaoga sese e Hitler ma le Nazi ona taofi.  

     www.ola888.com  

Otootoga 

 POLE MA PAPA 

Papa,  
o le a le  
uiga o le 
Tulou? 

     E te le  
soona siia oe 
i luga pe tuu 
oe i lalo . . .  
You know 
 

Aukilani osaosa  

Ua aga’i ina faatetele le malosi o le afa o loo 

faamalumalu ifo nei i luga o Aukilani. O le 

afa o Osaosa e faaigoa ai le sosola ese o  

faia’oga mai le itumalo ona o le vao  

mafuaaga. Muamua le tulaga o fale ua le 

lavatia le taugata. I le lipoti a Simon  

Collins ua ta’ua ai le upu ‘perfect storm.’ 

Taimi nei e 287 avanoa o loo tausaili mo le 

tulagalua lava ia. E fia faatumu vave le ‘ato 

ua osaosa.  
 
Avea mataupu lē ta’ua ma aitu 

I le su’esu’ega i taofi o matua ua saga 

faamaonia ai le avea pea o le mataupu lē 

ta’ua (sex) ma se aitu taufaamata’u i lagona 

o le tele o matua. E malosi tele i matua Asia 

ae faapea foi Pasefika. Ae mumusu foi nisi 

matua e faatalanoa le mataupu i totonu o 

a’oga; o isi e manatu e sili le lafo i a’oga 

latou te faia ona o le fefefe i le aitu.  
  
Pule A’oga Asiasi 

Ua vaoia nei ni asiasiga faavaeluapo a se 

pule a’oga ina ua iloa le mafuaaga. E fia  

tuutuu le agaga i se tasi ana faia’oga 

tamaitai. Taimi muamua sa tatala i ai le 

faitoto’a faatasi ma tuutuuga; ae ina ua toe 

asiasi atu i le ta o le 2 i le taeao, na fai loa le 

tonu a le faia’oga ma lana tama e le 

tatalaina. E faaopoopo i lena ia tesi i le  

faia’oga e fia talanoa, ua fai ma faalavelave  

i le faia’oga. Ma molia loa o ia i le fono. Ae 

fai le to’alua ma le fanau.   

 

E afaina fanau i le logovii 

Fai mai le fautuaga a se tasi vasega taualoa 

i mataupu i fanau, e afaina i latou pe a 

maua i le logovii. A faalogo pea tamaiti i 

upu, E ese lou poto, O la’u tama e fanau mai 

lava ia e poto; e tupu ai le manatu e le toe 

aoga ona fai mea a’oga, pe saga faalelei. Ua 

talitonu lava ua atoa lona poto. Fai mai le 

lipoti e ese le vivii ese le faamalo. O le vivii 

e tupu ai le logovii; a o le faamalo o loo iai  

faatasi ma le fe’au e taumafai atili.  

Not too high 
Not too low 
I go in  
the vaipou 
 
O le sa’o   
lena? 
 
 
 


